
	Իրավական ակտի հիմնավորումը

	1.
	Անհրաժեշտությունը

	
	ՀՀ վիճակագրական կոմիտեն յուրաքանչյուր տարի իրականացնում է տնային տնտեսությունների կենսապայմանների ամբողջացված հետազոտություն` կազմելով «Հայաստանի սոցիալական պատկերը և աղքատությունը» զեկույցը: Այդ հետազոտություններով գնահատվում է նաև բնակչության բազմաչափ աղքատությունը (զրկանքները): Չափումները և դրանց ցուցանիշներն ընտրվել են աղքատության բնորոշման տեսանկյունից առավել ցցուն երևույթները: Այդ չափումներից մեկը բնակարանային պայմաններն են: Հայաստանի Հանրապետության մանկական խնամակալական կազմակերպությունների շրջանավարտները սոցիալապես խոցելի են նաև այն տեսանկյունից, որ նրանց սոցիալական հնարավորությունները (ընտանիք և ազգականներ) այլ հավասար պայմաններում ավելի սուղ են և բնակարանային խնդրի լուծումն ավելի բարդ է: 

	2.
	Ընթացիկ իրավիճակը և խնդիրները

	
	ՀՀ կառավարության 23.07.2003թ. N983-Ն որոշմամբ (ուժը կորցրած է ճանաչվել ՀՀ կառավարության 01.08.2014թ. N894-Ն որոշմամբ) սահմանված կարգով 2003-2015թթ. ընթացքում «Պետական աջակցություն Հայաստանի Հանրապետության մանկական խնամակալական կազմակերպությունների շրջանավարտներին» ծրագրի շրջանակներում շահառու ճանաչված 166 անձանց (ընտանիքների, այսուհետ՝ շահառու) տրամադրվել են բնակարաններ: ՀՀ կառավարության վերոհիշյալ որոշման համաձայն բնակարանները տրամադրվում էին անհատույց օգտագործման իրավունքով` 10 տարի ժամկետով, որի համաձայն տվյալ բնակարանը հետագայում կարող էր մասնավորեցվել օրենքով սահմանված կարգով կամ տրվել վարձակալության:  Այս տարիների ընթացքում այդ բնակարաններում բնակվող մանկատան նախկին շրջանավարտների կողմից ներկայացվել են բազմաթիվ դիմումներ դրանք մասնավորեցնելու խնդրանքով՝ հղում կատարելով պայմանագրի այն կետին, որով նախատեսվում էր նաև բնակարանի մասնավորեցման հնարավորություն: 
Մնացյալ շահառուների համար, որոնք ներառված էին հերթացուցակում և բնակարաններ չէին հատկացվել, ՀՀ Կառավարության 07.11.2019թ. N1555-Ն որոշմամբ սահմանվեց նրանց բնակարանային խնդիրները լուծել բնակարանի գնման վկայագրեր տրամադրելու միջոցով: Ընդ որում այդ նորմը տարածվում է նաև մանկատների 2014-2019թթ. շրջանավարտների վրա: Բնակարանի գնման վկայագրով հերթացուցակում ընդգրկված մանկական խնամակալական կազմակերպությունների շրջանավարտներն հնարավորություն է տրվում ձեռք բերել բնակարան՝ սեփականության իրավունքով: 
Այսպիսով, նույն կարգավիճակով անձինք, այն մակատան շրջանավարտներ, ներկայումս հայտնվել են անհավասար պայմաններում: 2003-2015թթ. մանկատան 166 շրջանավարտների բնակարանային խնդիրը լուծվել է 10 տարվա անհատույց վարձակալության պայմանագրի միջոցով, իսկ ներկայումս մանկատան շրջանավարտներին բնակարանները տրամադրվում են անհատույց՝ սեփականության իրավունքով: Միանման մոտեցման անհրաժեշտությամբ պայմանավորված նախագծով առաջարկվում է 2003-2015թթ. ընթացքում ծրագրի շրջանակներում շահառու ճանաչված 163 ընտանիքների հատկացված բնակելի տարածությունը կամ բնակարանը նվիրաբերել դրանք զբաղեցրած մանկատան շրջանավարտներին, իսկ 3 շրջանավարտներին առաջարկվում է տրամադրել բնակարանի գնման վկայագրեր, քանի որ նրանց զբաղեցրած շենքերի տեխնիկական վիճակը դեռևս 2003-2004թթ, այսինքն մինչ պայմանագրերի կնքումը, գնահատվել են 3-րդ աստիճանի վնասվածության և այդ շենքերն անհատույց օգտագործման պայմանագրով զբաղեցրած անձինք իրենց դերակատարումը չունեն շենքերի այդ վիճակում հայտնվելու հարցում:

	3.
	Կարգավորման նպատակը և բնույթը

	
	Նախագծով առաջարկվում է ամբողջացնել 1991-2019թթ. մանկատան շրջանավարտների բնակարանյին խնդիրների լուծումը՝ իրենց զբաղեցրած բնակելի տարածքի կամ բնակարանի մասնավորեցմամբ: 

	4.
	Նախագծի մշակման գործընթացում ներգրավված ինստիտուտները և անձինք

	
	Նախագծի մշակման աշխատանքներում մասնակցել է աշխատանքի և սոցիալական հարցերի նախարարություն:

	5.
	Ակնկալվող արդյունքը

	
	 Հայաստանի Հանրապետության մանկական խնամակալական կազմակերպությունների շրջանավարտների բնակարանային խնդրի լուծում: 

